
	గీ.	
శాండలీమాత యనునట్టిచంద్రవదన, నువ్వుఁబప్పుకు సరి చేరునువ్వు లడుగ

నెఱయ విప్రుండు కారణ మెఱిఁగినట్లు, మూషికం బున్నకారణమును నెఱుంగు.

	వ.	
అనిన నత్తెఱం గెఱింగింపు మనినఁ జూడాకర్ణునకు బృహస్ఫిగుం డిట్లనియె.

విను మే నొక్కధరామరేంద్రుగృహ మ న్వేషించి భిక్షింపఁ గాఁ

జని యున్నంతట నింటిబ్రాహ్మణుఁడు విస్పష్టంబుగా నింతితో

వనజాతాయతనేత్ర రేపటియమావాస్య న్మహీదేవభో

జనకార్యంబున కేమి గూర్చితివి వాత్సల్యంబునం జెప్పుమా.

అనిన బ్రాహ్మణి దనపురుషు నీక్షించి యిట్లనియె.

తన నేర్పుకొలఁదిఁ బురుషుం డనువున ద్రవ్యములు గూర్చి యవి దెచ్చినచో

వనితలు పాకక్రియలకు, నొనరింతురు నీవు దేక యున్నవె చెపుమా.



	 81







	వ.	
అనిన నమ్మహీదేవుం డమ్మగువం గోపించి యిట్లనియె.

	క.	
తగుసంచయంబు వలయుం, దగ దతిసంచయము సేయుతలఁ పెవ్వరికిన్

మృగధూర్తం బతికాంక్షను, మగువా మును వింటిచేత ముడియుట వినవే.

	చ.	
అనుటయుఁ గాంత తత్కథ ప్రియంబునఁ జెప్పుఁ డనంగ బ్రాహ్మణుం

డనియెఁ గిరాతుఁ డొక్కఁడు గృహంబుననుండి ఫలోపజీవి యౌ

టను వనభూమి కేఁగి యొకఠావున నొక్కమృగంబుఁ జంపి చే

కొని చనుదెంచుచోఁ గనియెఁ గోలము నీలకుభృద్విశాలమున్.

	వ.	
కనుంగొని యాత్మగతంబున.

	క.	
ఇది నాకు దైవ మిచ్చిన, యది యని తనమూఁపువేఁట నటు పెట్టి శిత

ప్రదరంబు దొడిగి యేసిన, నది వాని వధించి తాను నవ్వలఁ ద్రెళ్లెన్.

	క.	
అంత నొకనక్క యామిష, చింతం జరియించుచుండి చేరువఁ గని య

త్యంతముదంబునఁ బొంగుచు, నెంతయు భాగ్యమున నబ్బె నిది నా కనుచున్.

	గీ.	
దాఁటు నూలపెట్టుఁ దలఁకు దిక్కులు సూఁచుఁ, దోఁక నులుచుఁ గడియఁ దొడఁగుఁ దొలఁగు

మోఁది చేర నరుగు మూక్కొనుఁ దార్కొనుఁ, గాలు ద్రవ్వు నిసుము కలయఁ జల్లు.

	వ.	
ఇవ్విధంబున ననేకప్రకారంబుల నాదద్రుకనామధేయం జగుమృగధూర్తంబు

పెన్నిధానంబుఁ గన్న పేదయుంబోలె నత్యంతసంతుష్టాంతరంగంబునఁ దనలో

నిట్లని వితర్కించె.

	గీ.	
బోయ నొకనాఁడు భక్షింతు భూరిమృగము, సూకరంబును రెన్నాళ్లక్షుధకు విడుతుఁ

బట్టి యూరక యివి గంటి పెట్ట నేల, నేఁటి కీనారి దగు వేయు నేటి కనుచు.

